
Fråsegn til søknad om auka slukeevne i Akslandselva kraftverk i Etne 
kommune 

Statsforvaltaren rår frå å auke tillaten slukeevne i Akslandselva kraftverk, då ytterlegare 
redusert vassføring i elva kan få negative konsekvensar for ein viktig naturtypelokalitet.   

Vi viser til høyringa av søknaden om auka slukeevne i Akslandselva kraftverk. 

Bakgrunn 
Akslandselva kraftverk AS har søkt om å få auke slukeevna i kraftverket frå dagens 0,67 m3/s til 0,73 
m3/s, og maksimalt vassuttak vil auke frå 176 til 192 prosent av middelvassføringa. Dette vil gi 3,5 
prosent redusert gjennomsnittleg vassføring, og ti færre døgn med overløp ved inntaket. Det årlege 
energiutbyttet er venta å auke frå 5,6 til 5,9 GWh.  
 

Vår vurdering 
Slukeevneintervall og minstevassføringsvilkår er viktige premissar for å finne rett balanse mellom 
kraftproduksjon og allmenne interesser ved vasskraftutbyggingar. Vassføringar større enn største 
slukeevne og mindre enn minste slukeevne pluss minstevassføring, tilfører vatn utover 
minstevassføringa og gir ein dynamikk som er viktig for naturmiljø og friluftsinteresser. 

Store delar av den utbygde strekninga i Akslandselva påverkar naturtypelokaliteten «bekkeløft og 
bergvegg». Lokaliteten har fått verdi B (viktig), sidan det er funne hinnebregne og fuktkrevjande 
mosar, noko som peikar i retning av eit ganske fuktig og velutvikla kløftmiljø. 

Konsekvensane av redusert vassføring etter utbygging for den viktige bekkekløfta, er drøfta i 
bakgrunnsdokumentet for konsesjonen. Det blei fastsett krav om høgare minstevassføring enn det 
søknaden la opp til, for å kunne avbøte skadar på lokaliteten. Lokaliteten er ikkje omtalt i 
endringssøknaden, og vi kjenner ikkje til at lokaliteten skal ha vore undersøkt etter utbygginga. 
Ytterlegare redusert vassføring vil forverre livsgrunnlaget for fuktkrevjande artar.  

Vi meiner det kan vere uheldig med etappevis justering av eit kraftprosjekt, etter at 
konsesjonsvedtaket er fatta gjennom ei heilskapleg vurdering av fordelar og ulemper ved 
utbygginga. Det bør difor vere ein viss terskel for å akseptere auka inngrep og vassutnytting i 
disfavør av allmenne interesser.  

Søknaden gjeld ei relativt moderat auke, til eit nivå som framleis vil liggje innafor det som har vore 
vanleg for småkraftverk som har fått konsesjon dei seinare åra. Vi meiner likevel det bør leggjast 
vekt på at gjeldande vilkår er fastsett slik at påverknaden på den fuktkrevjande naturtypelokaliteten 
blir akseptabel. Det er heller ikkje utført nye undersøkingar som skulle tilseie at dei fuktkrevjande 
artane i lokaliteten vil tole ytterlegare redusert vassføring.  

Vi vil ut frå dette rå frå at det blir gitt løyve til å auke slukeevna i Akslandselva kraftverk. 

 
 
Med helsing 
 
Solveig Kalvø Roald 
fung. seksjonsleiar 

  
 
Eyvin Sølsnæs 
seniorrådgjevar 

